
Koumoulenn ludu volkanek islandat : pebezh reuz ! 

Beajourien o c'hortoz en aerborzhioù Europa, trouz ebet evit an dud o chom nepell diouzh an aerborzhioù ha karr-nij ebet o nijal en oabl, digredus eo bet trede dibenn-sizhun miz Ebrel evit an dud o doa da veajiñ. E-kreiz vakañsoù Pask! Abalamour d'ar Menez tan Eyjafjöll en Island ha d'an dislonkadurioù volkanek o deus graet ur goumoulenn ludu bras-tre a-us Europa eo chomet a-sav ar beajoù dre garr-nij abaoe pevar devezh. Riskloù a zo ez afe tammoù ludu e reaktorioù ar c’hirri-nij setu perak ez eus bet divizet serriñ ur bern aerborzhioù. Evel-just n'eo ket aes evit distreiñ d’ar gêr evit ar re a zo aet da vakañsiñ pe da labourat e broioù estren rak ouzhpenn-se ez eus un harz-labour en SNCF a lak diaes trafik an trenioù abaoe dek devezh bennak. Da skouer e Naoned, 50000 beajour a zo o c'hortoz distreiñ d’ar gêr. "An dra gentañ a glaskomp ober eo advroañ ar Frañsizien a zo er broioù estren. Start-kenañ eo dezho kavout ul lec'h evit kousket" eme François Marie, rener aerborzh Naoned-Atlantel. Da skouer, e-touez ar 100000/150000 a Frañsizien stanket e broioù estren, 31 lisead eus lise Jules Verne Naoned ne c'hellont ket distreiñ eus Beijing abaoe tri devezh. D'ar Sul 18 a viz Ebrel ez eus bet graet beajoù esae da welet ha mat ez ae pep tra gant kompagnunezhioù-aer o c'hortoz kaout aotre Pennrenerezh an nijerezh foran* evit nijal en-dro ha, dreist-holl, o c'hortoz an avel da gas al ludu-se kuit. 

*Direction générale de l'aviation civile
Endro

Kreizenn-dredan dre c'hlaou e Suafrika

Dre ma vez kudennoù produiñ tredan e Suafrika (e 2008 o doa ranket embregerezhioù zo chom a-sav gant o labour) ez eus bet kinniget gant Alstom ur raktres sevel ur greizenn produiñ tredan diwar glaou, e Medupi. Ur pezh mell raktres eo, a zlefe produiñ 4764 MW, hag ezteurel e-maez 25 milion a donennoù CO2 bep bloaz (da lâret eo 5% eus eztaoladennoù Frañs!), hep kontañ soufr ha merkur a vo kaset kuit. Ouzhpenn da se, e vije ret sevel kilometradoù a orjalennoù tredan. Un amprest a 3,75 miliard a zollarioù a zo bet roet gant ar Bank Bedel evit skoazellañ ar raktres. Kannaded Frañs o deus mouezhiet a-du evit an amprest-mañ. Unan eus an abegoù a c'hell bezañ e vo savet ar greizenn gant Alstom, ur c'hevredad gall a zo er vro abaoe kant vloaz. Ouzhpenn d'ar c'hudennoù savet e-keñver an endro, e savo kudennoù sokial: Eskom, an embregerezh a bourvez an tredan, en deus embannet e kresko ar prizioù eus 35% gant savadur ar greizenn. Da lâret eo e teuio an tredan da vezañ re ger evit ul lodenn vras eus ar boblañs, pa servijo dreist-holl d'an embregerezhioù.
M.M.

Arzoù

"Océan de Vies" en Océanopolis

2010 zo bloavezh ar vevliesseurted en Océanopolis e Brest. Bloavezh 20 vloaz ar park dizoleiñ ar meurvorioù eo ivez. Hag evit lidañ an darvoudoù-se e vez aozet abadennoù a bep seurt a-hed ar bloavezh. An diskouezadeg ''Océan de Vies'' zo o paouez digeriñ hag e vo tu d’he gwelet e-pad daou vloaz, betek miz Meurzh 2012. Bevliesseurted ar mor eo tem an diskouezadeg verrbad-se hag a zo bet staliet war 700 metr-karrez. Tennadoù pouezus dizoloidigezh buhez an holl veurvorioù hag an holl donderioù, abaoe an Henamzer betek an deiz a hiriv a zo lakaet war wel. Diskouezet e vez ivez penaos e vez rummataet ar bevedegoù, petra e oa ar vevliesseurted pell zo ha petra eo bremañ gant an holl cheñchamantoù a zo bet a-hed ar c'hantvedoù. War-lerc'h un tamm istor e vo tu da gompren bevliesseurted ar mor e pep lec'h er bed. Beajet e vez etre an aodoù kerreizh betek an aodoù antarktikel o tremen dre ar garreg-koural trovanel. Dizoloet e vo pinvidigezh al loened hag ar plant ha pegen dreistordinal ha pegen brav eo ekosistemoù ar mor. Un takad eus an diskouezadeg a vo diwar-benn ar saotradurioù a lak diaesoc'h-diaesañ dazont bevliesseurted ar meurvorioù.

Evit gouzout hiroc'h :

Océanopolis, Porzh-bageal ar Vilin Wenn, BP 91039, 29210 Brest Cedex 1.

Pgz: 02 98 34 40 66 pe war www.oceanopolis.com
Sportoù

Dibenn-sizhun marc'h-houarn e Penn-ar-Bed

Dindan an heol e Breizh e oa bet dalc’het kenstrivadegoù marc'h-houarn an dibenn-sizhun-mañ. Ar Redadeg milvrudet, Tro Bro Leon, a oa d'ar Sul 18 a viz Ebrel. Aet eo ar maout gant Jérémy Roy, 26 vloaz, eus skipailh La Française des Jeux. Erruet eo un nebeud eilennoù dirak paotr Norzh Bro-C'hall Renaud Dion (skipailh Roubaix Lille Métropole) ha Lloyd Mondory (a red gant Ag2r La Mondiale). Gounezet en doa dija tennadoù er Redadeg Pariz-Nice e 2009. Abalamour d'ar goumoulenn ludu volkanek islandat n'eo ket deuet betek Bro-Leon skipailhoù Kelly Benefits eus ar Stadoù-Unanet ha Tableware a vro Gres. Loc'het eo bet ar Redadeg gant 16 skipailh war ar renk, 8 eus Frañs hag 8 eus broioù all. E Lanniliz ez eo Jérémy Roy zo erruet da gentañ, o reiñ evel-se ar maout da skipailh La Française des Jeux evit ar pevare gwech, war-lerc'h Jacky Durand e 2001, Baden Cooke e 2002 ha Frédéric Guesdon e 2008.

Renkadur 

1 Jérémy Roy (Française Des Jeux)
2 Renaud Dion (Roubaix Lille Metropole) 3" war-lerc'h
3 Loyd Mondory (AG2R La Mondiale) 5"
4 Jean-Luc Delpech (Bretagne Schuller) 5''
5 Florian Vachon (Bretagne Schuller) 13"
6 Benoît Daeninck (Roubaix Lille Métropole) 38"
7 Cyril Lemoine (Saur Sojasun) 38''
8 Perrig Quemeneur (Bbox Bouygues Télécom) 38''
9 Romain Lemarchand (Big Mat Auber 93) 43"
10 Jimmy Engoulvent (Saur Sojasun) 1'22''


Tro Penn-ar Bed

An deiz a-raok, d'ar Sadorn 17 e oa Tro Penn-ar-Bed. Florian Vachon eus skipailh Bretagne Schuller a zo bet an hini kentañ oc'h erruout e Kerfeunteun e Kemper dirak Leonardo Duque ha Cédric Pineau. 

Renkadur 

1 Florian Vachon (Bretagne Schuller)
2 Leonardo Duque (Cofidis)
3 Cédric Pineau (Roubaix Lille Métropole)
4 Romain Hardy (Bretagne Schuller)
5 Thibaut Pinot (Française des Jeux) 
6 Jeróme Coppel (Saur Sojasun)
7 Sylwester Janiszewski (CCC Polsat Polkowice)
8 Eduardo Gonzalo Ramirez (Bretagne Schuller) 
9 Anthony Charteau (BBox Bouygues Télécom) 
10 Jérémy Roy (Française des Jeux)


Ma fell deoc'h gouzout hiroc'h diwar-benn ar marc'h-houarn e Breizh ha disoc'hoù an holl genstrivadegoù, kit war : http://www.sportbreizh.com/
Sinema

Clash of the Titans (Le Choc des Titans)

Stadoù-Unanet – 2009

Seveniñ : Louis Leterrier

Uheloc’h-uhelañ e sav al lorc’h e kalon Mab-den. Ober a ra fae war an Doueed, n’en deus ket ezhomm o meuliñ ken. Divizout a ra Ahes (Ralph Fiennes) lakaat urzh er reveulzi-se : dizale e vo rivinet ar geoded gant ar C’hraken. Met un hanter-doue zo e kêr, Perseus (Sam Worthington) e anv, anezhañ mab bastard Zeus (Liam Neeson), ha n’en deus netra da goll.
Ur film "lak-e-barzh" eo : ennañ e kaver mojennerezh Gres mesk-ha-mesk gant hini Skandinavia hag hini ar reter-nesañ. Star Wars (o, ya disoñjal a raen eo bet sunet Star Wars ivez) en deus graet berzh o veskañ elfennoù liesseurt evel-se, met Louis Leterrier n’eo ket George Lucas, e gwirionez. Ur film toull, hag an teir-ment ne dalvezont netra evit e saveteiñ.

Meriadeg Vallerie

Evit gouzout hiroc’h :

http://clash-of-the-titans.warnerbros.com/
Filmoù Bastien Gwilhou skignet e Brest

D'ar Meurzh 27 a viz Ebrel e vo kinniget er Vaudan e Brest, da 8e30 noz, un abadenn ispisial tro-dro d'an teulfilmoù sevenet gant Bastien Gwilhou. Filmaozer dibar e Frañs 3 Breizh ha brezhoneger a Vro-Dreger e tiskouez deomp Bastien Gwilhou ur bed o vont da get, tamm-ha-tamm. Skignet e vo pevar film-berr, 15 munutenn e brezhoneg hag istitlet e galleg, savet gantañ : Brezhoneg Penn limit ! a ziskouez penaos emañ ar brezhoneg hag ar gallaoueg o kenvevañ kichen-ha-kichen e Bro-Oueloù. Piti, piti, piti, chou, implijidi Tilly-Sabco a zo bet filmet e-pad an hañv 2006 p'int bet skarzhet eus al lazhti. Ti Tilly siri a gont istor daou vreur Yvon ha Gérard hag Ur Skragn en Uhelgoad a lak war wel istor ar c'honter Jean-Marie Skragn. Kinniget e vo an abadenn gant Fañch Broudig hag aozet e vo gant Daoulagad Breizh, Frañs 3, Emgleo Breiz ha Sked.
Sonerezh ha levrioù
19vet gouel an Erer Kozh – 15-18 a viz Gouere e Karaez (lodenn 1)
Embannet eo bet programm klok gouel an Erer Kozh. Evel bep bloaz e vo kinniget a bep seurt arzourien (rock, pop, hip hop, metal, elektro, sonerezh Breizh) e tachenn Kerampuilh e-kreiz miz Gouere. Ar far-west eo an dodenn a zo bet dibabet ar bloaz-mañ.

D'ar Yaou 15 e krogo an traoù gant Muse (rock breizhveuriat), Mr Oizo (sonerezh elektronek gall), Jacques Dutronc (playboy gall), The Raveonettes (rock nerzhus eus Danmark) ha Revolver (sonerezh pop).

D'ar Gwener 16 e vo kinniget kalz muioc'h a draoù. Menegomp Vitalic (sonerezh elektronek), Mika (pop), Airbourne (rock eus Aostralia), NTM ha Diam's (hip hop), Punish Yourself (sonerezh industriezh), Tagada Jones (sonerezh punk), The Black Box Reevelation (rock garage), Wovenhand (folk amerikan) asambles gant Muzsikas (sonerezh hegounel Hungaria) pe c'hoazh Baroness (metal amerikan).

49 euro sonadegoù ar Yaou. Gwener, Sadorn ha Sul : 35 euro an nozvezh. Gwerzhet eo bet an holl dikidi pevar devezh, chom a ra tikidi 3 devezh (Gwener-Sul) : 84 euro.

Ar peurrest eus ar programm er sizhun a zeu.

R.M.

Muioc'h a Erer Kozh :

http://www.vieillescharrues.asso.fr/
Pemdez

Crumble pesked

(bez e c’heller ober ar geusteurenn-mañ gant  pesked all)

Danvez: 500 gr eog (tammoù) - 2 ognonenn - 25gr koaven fresk - 2 loaiad vras eoul olivez - 1 loaiad vras perisilh drailhet - 1 loaiad vras tin drailhed - 1 loaiad vras gwinegr balsamek - pebr hag holen
Evit ober an toaz ez eus ezhomm : 5 krazenn - 40 gr amann gwak
1. Lakaat an ognon troc’het a dammoù bihan da boazhañ gant ul loaiad eoul olivez en ur billig e-pad 3 mn.

2. En un tas meskañ an tin hag ar perisilh gant ar c’hoaven fresk hag ul loaiad eoul olivez, lakaat pebr ha holen.

3. troc’hañ karrezennoù bihan gant an tammoù eog.

4. Evit an toaz bruzunañ ar c’hrazennoù ha meskañ gant an amann (gant ar bizied eo an aesañ).

5. E foñs ur plad-forn lakaat ar gwinegr balzamek, goude an ognon ha goude an tammoùigoù pesked  hag ar c’hoaven war-benn hag echuiñ gant an toaz pe crumble.

6. lakaat er forn e-pad 25mn da 180°.
Riwanon
Lennit Bremañ Ebrel 2010: 30 vloaz eo ar gelaouenn !
Ar potas hag ar fosfat a c'hello mont da hesk, disoc'hoù vot an 21 a viz Meurzh er rannvroioù, dizagn Owen Poho liammet gant arz Jacques Burel, stad an traoù evit skipailh FC Naoned, pladenn gentañ Iwan B... Kaoz zo eus an holl draoù-se hag eus traoù all c'hoazh e-barzh niverenn Bremañ miz Ebrel 2010.

An teuliad zo gouestlet er miz-mañ da 30 vloaz ar gelaouenn Bremañ. Gant izili yaouank Skol an Emsav e oa bet krouet e 1980, da vare darvoudoù Plougoñ. Dizehan eo bet embannet ar gelaouenn abaoe. Cheñchet he stumm, an danvez a gaver e-barzh ivez, pe an dud a gemer perzh. Soñjezonoù a c'hellot lenn kement hag un dibab pennadoù heverk eus ar c'heleier a gaver ingal e Bremañ.
Kendalc'het e vo er miz-mañ gant div bajennad "Lennomp!", bet soñjet a-ratozh evit ar re zo o teskiñ brezhoneg. M’ho pez plijadurig o lenn Bremaik, plijadur ho po o lenn Bremañ, sur!

Bep miz, abaoe 1980, e kinnig ar gelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.
Embannet gant Skol an Emsav

(4,5€ an tamm – 50€ evit ur bloaz – 60€ evit an estrenvro – 4€ bep miz dre lamadenn)
E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h : www.breman.org
